
Հայկ Դարբինյան1 
 

ԴԻՎԱՆԱԳԻՏՈՒԹՅԱՆ ՕՍՄԱՆՅԱՆ ԸՆԿԱԼՈՒՄՆԵՐԸ ԵՎ 

ԴՐԱ ԿԻՐԱՌՈՒԹՅՈՒՆԸ ԱՐՏԱՔԻՆ ԱՇԽԱՐՀԻ ՀԵՏ 

ՀԱՐԱԲԵՐՈՒԹՅՈՒՆՆԵՐՈՒՄ 
 

Բանալի բառեր` Օսմանյան կայսրություն, Եվրոպա, 

դիվանագիտություն, Սելիմ Երրորդ, Մահմուդ Երկրորդ, դեսպան, 

արտաքին քաղաքականություն 

 

Ուժի եւ իշխանության վերաբերյալ «արևմտյան» 

պատկերացումները, որ առաջացան ու գործնական քննություն 

բռնեցին Եվրոպայում, արձագանք ստացան նաև Օսմանյան 

կայսրությունում, որն արդեն 14-րդ դարից Եվրոպայի 

քաղաքական և տնտեսական կյանքում առանցքային 

դերակատարություն էր ստանձնել: Սա ամենևին չի ենթադրում, թե 

Եվրոպայում տիրապետող պատկերացումները նույնությամբ 

ընդունելի և կիրառելի դարձան Օսմանյան կայսրությունում: Շատ 

դեպքերում, կայսրությունում ձևավորվել էին տեղական 

ավանդույթներ, որոնք երբեմն զուգակցվում, իսկ ավելի հաճախ 

հակադրվում էին եվրոպական ընկալումներին: Եվ որպեսզի 

հասկանալի լինի վերը նշվածի իրական հարաբերակցությունը, 

անհրաժեշտ է հասկանալ Օսմանյան կայսրության բնույթը, 

կայսրության ներքին հարաբերությունների ենթամշակույթը և 

արտաքին աշխարհի հետ շփումները կարգավորող հենքային 

յուրահատկությունները: 

Օսմանյան պատմագրության թուրքական և արևմտյան 

հոսանքների հայտնի ուսումնասիրողների կարծիքը ի մի բերելով` 

պրոֆեսոր Նուրի Յուրդուսևն իր աշխատությունում ներկայացրել 

                                                 
1 ԵՊՀ արևելագիտության ֆակուլտետի թյուրքագիտության ամբիոնի ասպիրանտ, էլ. 

փոստ` haykdarbinyan93@gmail.com 

է կայսրության բնույթի վերաբերյալ 4 հիմնական կարծիք, որոնք 

գերակայող և առավել ընդունելի են մասնագիտական 

շրջանակներում. 

1. Օսմանյան կայսրությունը ուղղակի կամ անուղղակի 

կերպով Բյուզանդական կայսրության շարունակությունն էր2: 

2. Օսմանյան կայսրության առաջացումն ու դրա բնույթը 

կարելի է համարել թյուրքական քոչվոր ցեղերի տեղաշարժը, որը 

տեղի էր ունենում թյուրքական ավանդույթներին 

համապատասխան3: 

3. Օսմանյան կայսրությունը ղազիական պետություն էր, որի 

հիմքում ընկած էր իսլամն ու ջիհադը4:  

4. Օսմանյան կայսրությունը քոչվորական կայսրության 

օրինակ է, որը բխում է ցեղային ինստիտուտներից56:  

Աներկբա է, որ ի թիվս բոլոր այլ բնագավառների՝ Օսմանյան 

կայսրության պետական կառավարման համակարգում և 

արտաքին քաղաքականության նախանշման ու իրականացման 

ամբողջ գործընթացում ևս առաջնային էր իսլամի գործոնը7: Եթե ի 

                                                 
2 Յուրդուսևի պնդմամբ` այս տեսությունն առաջ է քաշել 20-րդ դարի ամերիկացի 

հայտնի լրագրող Հերբերտ Ադամս Գիբոնսը` Gibbons H., “The Foundation of the 

Ottoman Empire: The History of the Osmanlis, 1300-1403”, Oxford University Press, 1916: 
3 Ըստ Յուրդուսևի`Գիբոնի տեսությանն ի պատասխան, այս պնդման հիմքում 1950-

1955 թթ. Թուրքիայի ԱԳ նախարար Մեհմեդ Ֆուաթ Քյոփրյուլուի առաջ քաշած 

վարկածն է`Köprülü M., “The Origins of the Ottoman Empire”, Leiser G., (թրգմ. և խմբ.) 

State University of New York Press, 1992: 
4 Յուրդուսևը պնդում է, որ «ղազի» եզրն առաջ է քաշել ավստրիացի արևելագետ Փոլ 

Վիտեկը` Wittek P., “The Rise of the Ottoman Empire”, Royal Asiatic Society, London, 

1938: Ղազիականության և Օսմանյան կայսրության ընդհանուր եզրերի մասին 

առավել մանրամասն տե՛ս`Darling L., “Reformulating the Gazi Narrative: When Was the 

Ottoman State a Gazi State?”, Turcica Magazine, Issue 43, pp. 13-51, Paris 2011: 
5 Lindner R., “Nomads and Ottomans in Medieval Anatolia”, Indiana University Press, 

Bloomington, 1983. 
6 Yurdusev N., (խմբ.), “Ottoman Diplomacy: Conventional or Unconventional”, Palgrave 

Macmillan, pp. 24-25, Basingstoke 2004. Յուրդուսևի պնդմամբ` նշված բոլոր 4 

տեսություններից մասնագիտական հանրույթն ավելի հակված է ընդունելի համարել 

3-րդ տարբերակը:  
7 Օսմանյան կայսրության կառավարման համար իսլամի կարևորության մասին 

առավել մանրամասն տե՛ս` Yetişgin M., “Osmanlının Çoklu Etnik ve Dini Toplumları 

մի բերենք այս տեսությունները և սահմանենք Օսմանյան 

կայսրության մեկ ամբողջական բնույթը, կարող ենք եզրակացնել, 

որ կայսրությունը իսլամի, թյուրքական ցեղերի ստեղծած 

ավանդույթների, Միջին Ասիայում մինչև կայսրության ստեղծումն 

ապրող ժողովուրդների, ավելի ուշ շրջանում՝ նաև եվրոպական 

պետություններից փոխառած որոշ ավանդույթների միաձուլվածք 

էր8: Կայսրության բնույթի ամբողջացման գործում և արտաքին 

աշխարհի հետ հարաբերություններում օսմանյան վարքագծի վրա 

էական ազդեցություն է ունեցել նաև պետական կառավարման 

համակարգը: Չնայած կայսրության կենտրոնական 

իշխանությունը խիստ ուղղաձիգ էր, և որոշում կայացնելու միակ 

իրավունքի կրողը սուլթանն էր, բայց բնակչություն-իշխանություն 

փոխհարաբերությունները գրեթե ամբողջությամբ ապահովվում 

էին միջնորդ ղեկավարների միջոցով, որոնք, ըստ էության, իրենք 

էին իրականացնում իրենց վստահված վարչական միավորների 

կառավարումը: Նմանօրինակ միավորներից հատկապես 

նշանակալի է Ղրիմի խանությունը, որը նաև լայն 

ինքնավարություն էր վայելում և լուրջ ազդեցություն է ունեցել 

Օսմանյան կայսրության պատմության տարբեր փուլերում9:  

                                                                                                                 
Yönetme Metodu”, Osmanlı Tarihi Araştırma ve Uygulama Merkezi Dergisi, cilt 21, Sayı 

21, Ankara 2007, s. 135 – 167. 
8 Գուցե սա էր նաև պատճառը, որ ի թիվս Օսմանյան կայսրության` թյուրքական 

ծագում ունեցող մի շարք բարձրաստիճան պաշտոնյաների, բազմաթիվ էին նաև 

մարդիկ, որոնք չէին սերվում թյուրքական որևէ ցեղից, բայց, անշուշտ, կրոնափոխ էին 

եղել և ընդունել իսլամ: Թուրք լրագրող Բահադըրօղլուն նշում է, որ կայսրության 235 

մեծ վեզիրներից 150-ը չունեին թյուրքական ծագում: Այս մասին առավել մանրամասն 

տե՛ս` Bahadıroğlu Y., “Osmanlı’yı devşirme sadrazamlar mı yıktı?”, Yeni Akit Gazetesi, 

22.10.2018, https://www.yeniakit.com.tr/yazarlar/yavuz-bahadiroglu/osmanliyi-devsirme-

sadrazamlar-mi-yikti-26203.html (թրք.` հասանելի էր 09.11.2019): 
9 Այս մասին առավել մանրամասն տե՛ս` Królikowska-Jedlińska N., “Law and Division 

of Power in the Crimean Khanate (1532-1774)”, Brill 2018, 287 pages, Kırımlı H., 

Yaycıoğlu A., “Heirs of Chinghis Khan in the Age of Revolutions: An Unruly Crimean 

Prince in the Ottoman Empire and Beyond”, Der islam, Vol. 94, Issue 2, pp. 496-526, 

http://yoksis.bilkent.edu.tr/pdf/files/13131.pdf (անգլ.` հասանելի էր 09.11.2019):  

Օսմանյան կայսրության՝ վերը թվարկված տիպաբանական 

յուրահատկություններն ու կառավարման նմանատիպ բնույթը, 

բնականաբար, որոշիչ հանգամանք էին արտաքին աշխարհի հետ 

կայսրության հարաբերությունների ձևավորման և այդ աշխարհի 

հետ շփումներում օսմանյան տրամաբանությունը հասկանալու 

գործում: Աներկբա է, որ Օսմանյան կայսրության սկզբնական 

շրջանում և հատկապես ծաղկման գագաթնակետը համարվող 16-

րդ դարում կայսրությունն ընդհանրապես լուրջ վերապահումներ 

ուներ արտաքին աշխարհի հետ բարիդրացիական 

հարաբերություններ հաստատելու և այդ նպատակին որպես 

գործիք ծառայող դիվանագիտության հանդեպ: Մինչև 18-րդ դարի 

երկրորդ կեսը, որն ընդունված է համարել կայսրության 

թուլացման սկիզբը, օսմանյան սուլթաններն ընդհանրապես 

խուսափում էին դիվանագիտական հարաբերություններ ունենալ 

եվրոպական պետությունների հետ: Սրա պատճառն այն էր, որ 

օսմանյան տրամաբանությունը եվրոպական պետություններին 

կամ գոնե դրանց մի մասին չէր ընկալում որպես գործընկեր, որոնց 

հետ անհրաժեշտ է հաստատել փոխադարձ հարգանքի վրա 

հիմնված հարաբերություններ: Փոխարենը, եվրոպական 

պետությունները դիտարկվում էին որպես թիրախ` նոր 

պատերազմների և կայսրության ծավալապաշտական 

նկրտումները բավարարելու համար: Այս ընկալման հիմքում, 

անշուշտ, ոչ թե օսմանյան տրամաբանության յուրահատկությունն 

էր, այլ արտաքին աշխարհի հետ հարաբերվելու իսլամական 

ընկալումը, որը ձևավորվել էր կայսրության հիմնադրումից շատ 

ավելի վաղ: Այս առումով բնութագրական է թուրք 

ուսումնասիրողներից մեկի հետևյալ բացատրությունը. «Արտաքին 

հարաբերությունների, դիվանագիտության և պատերազմների 

մասին իսլամը առաջ քաշեց մի շարք կարգավորումներ` 

թշնամական և բարեկամական, որոնք բոլորն էլ առնչվում են 

կառավարմանը: Իրավական տեսանկյունից (նկատի ունի 

իսլամական իրավունքը.- Հ. Դարբինյան)10 աշխարհը բաժանված է 

երկու հիմնական մասի: Որոշ իրավագետներ առաջարկում են 

երեք հիմնական բաժանում` 

1. «Պատերազմի աշխարհը» (Dar’ al-Harb, արաբ.` الحرب دار) 

բաղկացած է այն մասերից, որտեղ մուսուլմանները տառապում 

են, իսլամի դավանանքն արգելված է, իսկ մուսուլմանների 

անկախությունն ու անվտանգությունը լրջագույն սպառնալիքի 

տակ է: «Պատերազմի աշխարհի» մասը դառնալու համար երկրի 

կրոնական դավանանքը կամ բնակչությունը (դավանում է իսլամ, 

թե ոչ) նշանակություն չունեն. նույնիսկ բնակչության 

մուսուլմանական մեծամասնություն ունեցող երկրները կարող են 

դառնալ դրա մասը»: 

2. «Իսլամի աշխարհը» (Dar’ al-Islam, արաբ.` الإسلام دار) 

բաղկացած է այն շրջաններից, որտեղ գործում են իսլամական 

սկզբունքները: Պարտադիր չէ, որ այդ շրջանների 

մեծամասնությունը լինի իսլամադավան: Այդ շրջաններում 

մուսուլմաններն ապահով են և կարող են իսլամ դավանել: 

3. Երրորդ բաժանումը, որը ընդունում են իսլամական 

իրավունքի որոշ դպրոցներ, կոչվում է 

«Խաղաղության/պայմանագրի աշխարհը» (Dar’ al-Sulh, արաբ.` دار 

 ,բաղկացած է այն երկրներից (العهد دار `.կամ Dar’ al-‘Ahd, արաբ الصلح

որոնք պայմանագիր են կնքել մուսուլմանների հետ և 

համաձայնվել են տարեկան հարկ (ջիզիե)11 վճարել: Արտաքին 

                                                 
10 Իսլամական իրավունքի (արաբ.` فقه) սահմանումը` "Fiqh." In The Oxford Dictionary of 

Islam, (edited by Esposito J.), Oxford Islamic Studies Online, 

http://www.oxfordislamicstudies.com/article/opr/t125/e659 (անգլ., հասանելի էր`10.11.2019): 
11 Այս հարկատեսակի բացատրությունը տե՛ս`"Jizyah." In The Oxford Dictionary of Islam, 

(edited by Esposito J.), Oxford Islamic Studies Online, http://www.oxfordislamicstudies.com/ 

article/opr/t125/e1206 (անգլ., հասանելի էր`10.11.2019):  



ԴԻՎԱՆԱԳԻՏՈՒԹՅԱՆ ՕՍՄԱՆՅԱՆ ԸՆԿԱԼՈՒՄՆԵՐԸ ԵՎ ԴՐԱ ԿԻՐԱՌՈՒԹՅՈՒՆԸ …  
  

81 

սպառնալիքից այդ շրջանները պաշտպանված են 

մուսուլմանական պետության կողմից»12: 

Այս ընկալմամբ պայմանավորված` հսկայական էր նաև 

«անհավատների» դեմ պատերազմելու` ջիհադի գործոնը13: 

Սրանից ենթադրելի է, որ կայսրությունն իրեն հավասար չէր 

ընկալում ոչ մուսուլմաններին, հետևաբար, նրանց հետ 

շփումներում պատերազմն ավելի գերադասելի էր, քան 

անհավասարի հետ խաղաղ, բարիդրացիական շփումը: Թերևս սա 

է պատճառը, որ կայսրության պատմության սկզբնական 

շրջանում` ընդհուպ մինչեւ 18-րդ դարի վերջը, կայսրությունն 

առանձնապես չէր կիրառում դիվանագիտությունը որպես 

արտաքին աշխարհի հետ հարաբերվելու գործիք և սեփական 

խնդիրները լուծելու համար առավել նախապատվություն էր 

տալիս ռազմական ուժին: 

Մինչև վերը նշված ժամանակաշրջանը օսմանյան սուլթանները 

հիմնականում արարողակարգային բնույթի տարբեր 

հանձնարարություններով բանագնացներ են ուղարկել այլ 

երկրներ, որոնք հանձնարարությունը կատարելուն պես 

վերադարձել են կայսրություն14: Ընդունված է համարել, որ 

                                                 
12 Çelik N., “Muslims, Non-Muslims and Foreign Relations: Ottoman Diplomacy”, 

International Review of Turkish Studies, Vol. 1, Issue 3, pp. 12-13, Utrecht 2011, 

https://www.researchgate.net/publication/263369634_Muslims_NonMuslims_and_Foreign_

Relations_Ottoman_Diplomacy (անգլ.`հասանելի էր 10.11.2019). 
13 Պատերազմի վերաբերյալ պատկերացումներն էականորեն տարբեր են արևմտյան 

և իսլամական աշխարհընկալումներում. վերջինը բնութագրում է նաև օսմանյան 

ընկալումները: Այս մասին առավել մանրամասն տե՛ս` Johnson J., Kelsay J., “Just War 

and Jihad: Historical and Theoretical Perspectives on War and Peace in Western and 

Islamic Traditions”, Greenwood Press, Westport 1991, 272 pages: 
14 Օսմանյան դիվանագիտության ասպարեզում ամենահեղինակավոր թուրք պատմաբան 

Ֆայիք Ռեշիթ Ունաթն իր աշխատությունում առանձին-առանձին թվարկում է, թե որ 

թվականին, ով և ինչ առաքելությամբ են որպես օսմանյան բանագնացներ մեկնել 

աշխարհի տարբեր երկրներ: Նրա պնդմամբ` պատվիրակներն ունեցել են երեք 

աստիճանակարգ. «Ավագ դեսպան», «Կրտսեր դեսպան» և «Սուրհանդակ», որոնք 

սովորաբար պարզապես փոխանցել են այլ երկրների ներկայացուցիչներին ուղղված և 

իրենց վստահված գրություններն ու նամակները  ̀ Unat F., “Osmanlı Sefirleri ve 

Sefaretnameleri”, s. 17-18, Türk Tarih Kurumu Basımevi, Ankara 1968:  

կայսրությունում դիվանագիտությունն ընդունվածից ավելի մեծ 

կիրառություն ստացավ Սելիմ Երրորդ սուլթանի օրոք: Նրա օրոք 

էր, որ կայսրությունն առաջին ռեզիդենտ դեսպանները նշանակեց 

արտասահմանում15: Այնուամենայնիվ, կայսրության 

դիվանագիտությունը բավականին թույլ հիմքերի վրա էր:  

Թուրք հետազոտող Օմեր Քյուրքչուօղլուն վեց պատճառ է 

նշում, թե ինչու էր մինչև 18-րդ դարի վերջը օսմանյան 

դիվանագիտությունը բավականին թույլ վիճակում. 

1. Բնական էր, որ թուլացող ուժի դիվանագիտությունը չէր 

կարող լինել շատ ուժեղ: Իր վերելքի շրջանում Օսմանյան 

կայսրությունը Եվրոպայում հայտնի էր արտասահմանցի 

դեսպաններին տանջամահ անելու փորձով և չէր կարող 

տրամագծորեն այլ վերաբերմունք ակնկալել իր դեսպանների 

հանդեպ մի ժամանակահատվածում, երբ անկում էր ապրում: 

2. Սելիմ Երրորդ սուլթանի բարեփոխումները ամբողջական 

չէին: Դրանք չէին ենթադրում, որ արտաքին գործերի 

նախարարությունը կարող է համակարգել Եվրոպայի իրենց 

դիվանագետների գործողությունները:  

3. Վաղ շրջանի օսմանյան դեսպանները բավարար 

աջակցություն չէին ստանում նույնիսկ իրենց իշխանություններից: 

Կենտրոնից հանձնարարություններ ստանալու առումով կային 

բազմաթիվ չպատճառաբանված ուշացումներ, և նրանք բավարար 

տեղեկացված չէին սեփական երկրում տեղի ունեցող 

գործընթացներից:  

4. Քանի որ դիվանագիտությունը դեռևս մասնագիտություն 

չէր համարվում Օսմանյան կայսրությունում, վաղ շրջանի 

                                                 
15 Ռեշիթն Ունաթն իր աշխատությունում նշում է, որ 1792 թ. առաջին անգամ 

Յուսուֆ Ալի էֆենդին Լոնդոնում նշանակվեց որպես կայսրության դեսպան: Արդեն 

նրանից հետո Սայիդ Ալի էֆենդին նշանակվեց Փարիզում, իսկ Ազիզ էֆենդին` 

Բեռլինում. Unat F., նույն տեղում, էջ 20:  

դեսպանները բանիմաց չէին միջազգային հարաբերությունների 

ասպարեզում:  

5. Վաղ շրջանի բազմաթիվ դեսպաններ ընտրված էին 

հիմնականում այն պաշտոնյաներից, որոնք մասնագիտացել էին 

ֆինանսական գործերում: Բացի դիվանագիտական 

հարաբերություններում նրանց բանիմացության պակասից, նրանք 

նույնիսկ մասնագիտացած չէին օտար լեզուների ոլորտում: Այս 

գործոնը անխուսափելիորեն մեծացրեց դեսպանությունների 

թարգմանիչների դերը, որոնք հիմնականում մուսուլմաններ չէին:  

6. Դեսպանության ֆինանսական ծախսերը շատ մեծ էին 

թուլացող Օսմանյան կայսրության համար16:  

Չնայած նշված ժամանակշրջանում Օսմանյան կայսրության 

դիվանագիտությունը բավականին բացթողումներ ուներ վերը 

թվարկված և մի շարք այլ պատճառներով, բայց նույնիսկ մինչև 

Սելիմ Երրորդ սուլթանի կառավարման շրջանը արդեն իսկ փորձ 

էր արվել ինստիտուցիոնալիզացնել կայսրության 

դիվանագիտությունը: Այս առումով նշանակալի էր 

արտասահմանյան գործուղումների վերաբերյալ գրառումներ 

կատարելու ավանդույթի ներդրումը, որը պարտավոր էր անել իր 

առաքելությունն ավարտած ու մայրաքաղաք վերադարձած 

կայսրության յուրաքանչյուր դեսպան17:  

                                                 
16 Kürkçüoğlu Ö., “The Adoption and use of Permanent Diplomacy” in “Ottoman 

Diplomacy: Conventional or Unconventional” Nurdiyev Y. (խմբ.), Palgrave Macmillan, 

pp. 134-135, Basingstoke 2004. 
17 Արտասահմանից վերադարձած կայսրության դեսպանների հեղինակած 

ճանապարհորդական այդ նոթերը (թրք.` Sefâretnâme) իրենց բնույթով 

հաշվետվություններ էին, որոնցում ներառվում էին նրանց կատարած առաքելությունների 

մանրամասները, դեսպանի տպավորությունները այլ երկրների և հասարակության 

ներկայացուցիչների հետ շփումներից: Դրանց շնորհիվ կայսրության վերնախավը և այլ 

առաքելությամբ կայսրությունից դուրս մեկնող հաջորդ դեսպանները սկսեցին ավելի լավ 

պատկերացնել այլ երկրների և հասարակությունների բնութագիչները, ավելի կանոնավոր 

դարձան կայսրության և արտաքին աշխարհի հետ հարաբերությունները: Այս 

զեկույցների առաջին հեղինակ է համարվում Մեհմեդ Չելեբին, որը գրի է առել Փարիզում 

իր առաքելության մանրամասները: Այս մասին առավել մանրամասն տե՛ս  ̀ Polatçı T., 

Եվ չնայած այս ամենին, իր բարեփոխումներով հայտնի Սելիմ 

Երրորդը, ըստ երևույթին, դժգոհ լինելով կայսրության 

դիվանագիտական ծառայությունից, 1802 թ. որոշում կայացրեց 

վերացնել օսմանյան ռեզիդենտ դեսպանների ինստիտուտը, նրանց 

փոխարեն նշանակելով գործերի ժամանակավոր 

հավատարմատարներ18: Սուլթանի այս որոշման համար, 

անշուշտ, մեծ էր նաև դեսպանությունների պահպանման համար 

պահանջվող ֆինանսական ծախսերի գործոնը, որը, Սելիմ 

Երրորդի կարծիքով, արդարացված չէր և շոշափելի որևէ արդյունք 

չէր ապահովում կայսրության համար19: Հատկանշական է, որ թեև 

1802 թ. համարվում է օսմանյան ռեզիդենտ դեսպանների 

ինստիտուտի դադարեցման տարեթիվ, բայց Փարիզում 

կայսրությունը պահպանեց իր մշտական ներկայացուցչին` նախ 

1802 թ. այնտեղ դեսպան նշանակելով Մեհմեդ Սայիդ Հալեթ 

Էֆենդիին20, որի առաքելության ավարտից հետո, 1806-ից մինչև 

                                                                                                                 
“Osmanlı Batılılaşmasında Yirmisekiz Çelebi Mehmed Efendi'nin Paris. Sefaretnamesi'nin 

Önemi”, Çankırı Karatekin Üniversitesi Sosyal Bilimler Enstitüsü Dergisi, Cilt 2, Sayı 2, s. 249-

263 Ankara 2011:  
18 Բեռլինում կայսրության վերջին դեսպան Ալի Ազիզ Էֆենդիի մահվանից հետո 

սուլթանն ընդհանրապես մտադրություն չուներ նոր դեսպան նշանակել այնտեղ, իսկ 

1802 թ. որոշումից հետո իրենց նստավայրերը լքեցին Լոնդոնում և Վիեննայում 

կայսրության դեսպաններ Իսմայիլ Ֆերրուհ Էֆենդին և Իբրահիմ Աֆիֆ Էֆենդին` 

գործերի ժամանակավոր հավատարմատարի պաշտոնում թողնելով իրենց 

թարգմանիչներին,- Kuran E., “Avrupa’da İkamet Elçiliklerinin Kuruluşu ve İlk 

Elçiliklerin Siyasi Faaliyetleri 1793-1821”, s. 48, Türk Kültürünü Araştırma Enstitüsü 

Yayınları, Ankara, 1988. 
19 Karal Z., “Selim III'ün Hattı Hümayunları, Nizam - ı Cedit”, 1789 -1807, s. 73, Türk 

Tarih Kurumu, Ankara 1988. 
20 Ֆինանսական, վարչական, քաղաքական և դիվանագիտական ոլորտում բազմաթիվ 

պաշտոններ զբաղեցրած Օսմանյան կայսրության ամենահայտնի դեմքերից մեկը 

համարվող Մեհմեդ Սայիդ Հալեթ Էֆենդին, որը միաժամանակ Օսմանյան սուլթան 

Մահմուդ Երկրորդի գաղտնի խորհրդականն էր, ժամանակի ամենահայտնի գործիչներից 

մեկն էր: Նրա մասին առավել մանրամասն տե՛ս` Karal E., “Halet Efendinin Paris Büyük 

Elçiliği (1802-1806)”, 88 sayfa, İstanbul Üniversitesi Yayınları, 1940.  

1811 թ. նրան փոխարինեց Աբդուռահիմ Մյուհիփ Էֆենդին21: 

Եվրոպական երկրներում Օսմանյան կայսրության 

դեսպանությունների գործերի ժամանակավոր 

հավատարմատարներն իրենց գործունեությունը շարունակեցին 

մինչև 1821 թ. հունական մեծ ապստամբությունը, երբ, որոշ 

պնդումների համաձայն` Մահմուդ Երկրորդ սուլթանը նկատեց, 

որ գործերի ժամանակավոր հավատարմատարների պաշտոնում 

մնացած հիմնականում ազգությամբ հույն պաշտոնյաները 

միտումնավոր սխալ տեղեկատվություն են մատակարարում 

մայրաքաղաքին22:  

Օսմանյան կայսրության դիվանագիտության պատմության 

ամենաառանցքային իրադարձությունը տեղի է ունեցել 1836 

թվականին, երբ հիմնադրվեց կայսրության արտաքին գործերի 

նախարարությունը: Մինչ այս կայսրության արտաքին 

քաղաքականության գործառույթները համակարգում էր մեծ 

վեզիրին կցված և նրա առջև հաշվետու Reis ül-Küttab կոչվող (օսմ.` 

 պաշտոնյան23: Կայսրության արտաքին գործերի ( الكتاب رئيس

նախարարության հիմնադրումից 2 տարի առաջ էլ` 1834 թ. 

սուլթան Մահմուդ Երկրորդի որոշմամբ վերականգնվել էր 

Օսմանյան կայսրության ռեզիդենտ դեսպանների ինստիտուտը: 

1839 թ. Օսմանյան կայսրությունում սկիզբ առած 

բարեփոխումների կամ Թանզիմաթի շրջանը հսկայական 

                                                 
21 Օսմանյան մեկ այլ հայտնի դիվանագետ Աբդուռահմիդ Մյուհիփ Էֆենդիի մասին 

առավել մանրամասն տե՛ս  ̀ Günay B., “Paris'te Bir Osmanlı: Seyyid Abdurrahim Muhib 

Efendi'nin Paris Sefirliği ve Büyük Sefaretnamesi”, 824 sayfa, Kitabevi Yayınları, Istanbul 2009.  
22 Deringil S., "II. Mahmud'un Dış Siyaseti ve Osmanlı Diplomasisi", Sultan II. Mahmud ve 

Reformları Semineri 28-30 Haziran 1989 Bildirileri, s. 59-70, İstanbul 1990. 
23 Օսմանյան կայսրության այս պաշտոնյայի և նրա գործառույթների մասին առավել 

մանրամասն տե՛ս` Akylımaz G., “Reis-Ül Küttablık Müessesesinin Önem Kazanmasına 

Yol Açan Gelişmeler ve Osmanlı Hariciye Nezareti'nin Doğuşu”, XIII. Türk Tarih 

Kongresi, Kongreye Sunulan Bildiriler, 3. Cilt, 1. Kısım, Türk Tarih Kurumu, Ankara 2002, 

http://docs.neu.edu.tr/library/nadir_eserler_el_yazmalari/Dergiler/1_Belletenler/1374.pdf 

(թրք.`հասանելի էր 12.01.2020):  

ազդեցություն ունեցավ նաև կայսրության դիվանագիտություն 

վրա: Ի տարբերություն նախորդ ժամանակահատվածներում 

Օսմանյան կայսրության դիվանագիտության առջև դրված 

խնդիրների` թանզիմաթյան շրջանի օսմանյան 

դիվանագիտությունն ուներ բոլորովին այլ նպատակներ, որոնցից 

ամենակարևորն, անշուշտ, կայսրության ամբողջականության 

պահպանումն ու եվրոպական ընտանիքի մաս դարձնելն էր24: 

Հետթանզիմաթյան շրջանում և Օսմանյան կայսրության գոյության 

հետագա ընթացքում` ընդհուպ մինչև դրա անկումը, օսմանյան 

դիվանագիտությունը հիմնականում կենտրոնացած էր այս 

խնդիրների շուրջ, որոնք, ըստ էության, մնացին չլուծված: 

Օսմանյան սուլթանների և կայսրության բարձրագույն 

ղեկավարության ընկալումներում դիվանագիտությունը այդպես էլ 

չդարձավ այն գործիքներից մեկը, որի միջոցով կարելի էր լուծել 

կենսական կարևորության խնդիրներ, և արտաքին աշխարհի հետ 

հարաբերություններում օսմանյան կառավարիչների համար 

բանակցելու, ընդհանուր լուծումներ գտնելու տարբերակը 

մշտապես ստորադասվել է կոշտ ուժի կիրառման 

հնարավորությունը:  
 

THE PERCEPTION OF DIPLOMACY BY OTTOMANS AND ITS 

PRACTICE IN THE CONTEXT OF EXTERNAL WORLD 

Hayk Darbinyan 

(Summary) 

The Western perception of power that had been created in Europe and 

Western civilization in general, found its reflection also in Ottoman 

Empire, which was one the main actors of the European political and 

                                                 
24 Ամերիկացի պատմաբան Ռոդերիկ Դևիսոնն առանձնացրել է 7 նպատակ, որոնց 

փորձում էր հետամուտ լինել թանզիմաթյան շրջանի օսմանյան դիվանագիտությունը` 

Davison R., “The Modernization of Ottoman Diplomacy in The Tanzimat Period”, IX. Türk 

Tarih Kongresi’nden ayrı basım, Türk Tarih Kurumu Basımevi, ss. 1142-1151, Ankara 

1988:  

economic life since the 14th century onwards. This does not necessarily 

mean that European perceptions of dimplomacy (?) were acceptable by the 

Ottoman Empire as such for the Europeans. In many cases, Ottoman 

traditions and perceptions of the power as well as its practice have been 

formulated exceptionally within the Empire and were at variance with the 

European ones. Despite the fact that diplomacy had a pivotal importance 

within the history of the Ottoman Empire, it has never ever became one of 

the leading tools of developing relations with the external world or solving 

the vital problems with foreigners. 

 

 

ОСМАНКСОЕ ВОСПРИЯТИЕ ДИПЛОМАТИИ И ЕГО 

ИСПОЛЬЗОВАНИЕ В ОТНОШЕНИЯХ С ВНЕШНИМ МИРОМ 

Айк Дарбинян 

(Резюме) 

Западное восприятие власти, созданное в Европе и западной 

цивилизацией в целом, нашло свое отражение и в Османской 

империи, которая начиная с 14-го века была одним из ключевых 

игроков европейской политической и экономической жизни. Это не 

обязательно означает, что европейские представления были 

приемлемы для Османской империи. Во многих случаях османские 

традиции, представления о власти и ее использовании формировались 

исключительно в пределах Империи и отличались от европейских. 

Несмотря на то, что дипломатия имела решающее значение в истории 

Османской империи, она никогда не являлась ключевым 

инструментом для образования отношений с внешним миром или же 

для решения насущных проблем. 


